
EKONOMIA ZIRKULARRARI, DESKARBONIZAZIOARI ETA DIGITALIZAZIOARI 

BURUZKO PROIEKTUAK BULTZATUZ EUSKADIN TRANTSIZIO EKOLOGIKOA 

ZUZENTZEKO PLAN ESTRATEGIKO BERRIA ABIARAZI DU ACLIMAK  

- Euskadiko ingurumen-klusterrak liderra izan nahi du Euskadiko trantsizio ekologikoan, 

eta, horretarako, garapen jasangarrirako helburuak enpresetan sustatzea bultzatuko du 

- Aclimak 124 enpresa eta erakunde biltzen ditu, eta lortu nahi du Euskadiko ingurumen-

sektorea trantsizio ekologikorako aldaketa-motor bilakatzea 

- Planaren barruan, Agenda 2030, Europako Green Deal ituna eta lehiakortasuna dira 

sektorea indartzen jarraituko duten motor nagusiak; sektoreak zuzeneko 11.900 enplegu 

baino gehiago sortzen ditu, eta urtean 3.125 milioi eurotik gora fakturatzen ditu 

 

Aclima Euskadiko ingurumen-klusterrak 2023-2026 aldirako Plan Estrategiko berria aurkeztu du gaur 

Bilbon. Sektoreak Euskadiko trantsizio ekologikoan duen lidergoa indartzeko helburua du, eta, 

horretarako, sektore ekonomiko guztietan ekonomia zirkularrari, deskarbonizazioari eta 

digitalizazioari buruzko proiektuak sustatzea proposatzen du, EAEko enpresa guztietan garapen 

jasangarrirako helburuak (GJH) ezarriz.  

Modu horretan, klusterrak garapen jasangarrian eta trantsizio ekologikoan jartzen du foku nagusia, 

eta ahalegin sendoak egiten ditu konpainia guztietan Agenda 2030 —NBEren ekimena— eta Europako 

Itun Berdeko printzipioak integratzeko. Halaber, datozen lau urteetan herrialdeko sektore ekonomiko 

guztietan ekonomia zirkularreko proiektuak sartzeko lanean arituko da. Xabier Caño Aclimako 

presidenteak azpimarratu zuenez, “Dokumentu hau —bazkide guztien lankidetzarekin landu da— 

disruptiboa da, balio-zirkuluak/etorkizun-aukerak jasotzen baititu; horri esker, lanean jarraitu ahal 

izango dugu Euskadiko ingurumen-sektorea posizionatzeko gure egungo ekonomia aldatuko eta 

eraldatuko duen zeharkako palanka gisa”. 

Iberdrola dorrean aurkeztu da plana gaur goizean. Ekitaldian izan dira, klusterraren presidentea ez 

ezik, Arantxa Tapia, Eusko Jaurlaritzako Ekonomiaren Garapen, Iraunkortasun eta Ingurumeneko 

sailburua, Olga Martín Aclimako zuzendari nagusia eta Javier Cortes NBEren Amerikarako Mundu 

Itunaren zuzendari ohia. Tapiak zorionak eman dizkio Aclimari bide-orri berria dela eta; haren hitzetan, 

“Euskadiko ingurumen-arloko enpresa-sektoreari aukera emango dio pauso sendoz aurrera egiteko 

klima- eta energia-trantsizioan, ekonomia zirkularra banderatzat eta digitalizazioa palankatzat hartuz, 

Euskadiko Hitzarmen Berdearekin bat etorriz”. 

Sektoreak une bereziki ona bizi duen sasoian sortu da Aclimaren plan estrategiko berria, Agenda 

2030ek (NBEren ekimena) eta Europako Green Deal itunak sortu duten esparru politiko berriak aukera 

ekonomiko berriak eta lankidetzarako aukera berriak ekarri baititu. Cañok azaldu zuenez, “Gure 

ekonomia deskarbonizatzeko bide-orria inoiz baino argiagoa eta partekatuagoa da, eta Aclimako 

enpresek badituzte behar diren ezagutza eta esperientzia funtsezko motorra izateko eta Euskadin 

erronka hori aurrera eramateko”. 

Klusterraren aldi berri honek aldaketa disruptibo bat dakar, sektore hermetikoen kontzeptutik 

estatikotasun gutxiagoko sektore ireki izatera igaroko baita; GJHen inguruko balio-zirkuluetan 

oinarrituko dira sektore ireki horiek. Hala, lehentasunezko 7 balio-zirkulu ezartzen dira, GJHetako 

zazpirekin bat datozenak: Osasuna eta ongizatea, Ur garbia eta saneamendua, Hiri eta komunitate 

jasangarriak, Ekoizpen eta kontsumo arduratsuak, Klima babesteko ekintza, Itsaspeko bizitza eta 

Lehorreko ekosistemetako bizitza. GJH horien helburuak Aclimako enpresen ahalmenekin 

erlazionatzen dituzte haietako bakoitzak; eta bereziki erlazionatzen dituzte, halaber, Nazio Batuen 

Erakundeak 2015ean atera zuen bide-orriari erantzuteko prozesuko erronketan sortzen diren aukera-

hobi berriekin.  

 

Trantsizio ekologikoa eta Agenda 2030 

Planak hiru ardatz estrategiko nagusi ditu, 8. GJHarekin (Lan duina eta hazkunde ekonomikoa), 9. 

GJHarekin (Industria, berrikuntza eta azpiegitura) eta 17. GJHarekin (Helburuak lortzeko aliantzak) bat 

datozenak. Hala, sei helburu nagusi ezarri dira datozen hiru urteetarako: enpresa-kudeaketa bikaina 

bultzatzea ingurumen-sektorean, ingurumen-sektoreko ETEen nazioarteko proiekzioa bultzatzea, 

talentua erakartzea eta sektorean fidelizatzea, ingurumen-sektoreak industrializazio jasangarri eta 

adimenduna sustatzeko prozesuan duen eragina indartzea, berrikuntza teknologikoa dinamizatzea 

sektorean lankidetzaren eta ekintzailetzaren bidez eta Ingurumen-sektorea trantsizio ekologikoaren 

eta Agenda 2030en protagonista gisa proiektatzea. 

Olga Martín Aclimako zuzendari nagusiak aurkezpenean esan zuenez, “denbora luzez aritu gara 

lankidetzan lan egiten (bai barruan, bai kanpoan) eta aliantza estrategiko berriak garatzen sektore gisa 

hazteko eta produktu eta zerbitzu berriei dagokienez lehiakorragoak eta berritzaileagoak izateko”. 

Klusterraren zuzendariak adierazi du Aclimak lankidetza berrien eta inbertsiorako formula eta pizgarri 

berrien bila eta deskarbonizazioari, digitalizazioari, industriaren ekoeraginkortasunari eta ekoizpen- 

eta kontsumo-ohitura zirkularrei buruzko proiektuak zuzentzen jarraituko duela. Amaitzeko, hitz 

hauek esan zituen: “Helburu globaleko ingurumen-berrikuntza inspiratu nahi dugu Euskadin, gure 

ekosistemako eragileen arteko lankidetza eta haien indartzea bultzatuz eta trantsizio ekologikoa 

sustatuz”. 

Ekitaldiaren hasieran, Arantxa Tapia Ekonomiaren Garapen eta Jasangarritasuneko sailburuak ekimen 

berri bat iragarri zuen, Eusko Jaurlaritzak Aclimarekin lankidetzan eta Ihobe sozietate publikoaren 

laguntzarekin abian jarriko duena: Euskadiko Plastikoaren Plataforma sortzea. “Plataforma horrek hiru 

helburu hauek izango ditu: Euskadin sortutako plastiko-hondakinen balorizazioa sustatzea, plastiko-

hondakin gutxiago bidaltzea ezabatzera eta plastiko-hondakinen kudeaketan negozio-aukerak 

identifikatzea. Berrikuntza teknologikoa, balio-kate berriak garatzea eta negozio-eredu berriak 

sustatuko ditu, eta lankidetza publiko-pribatua finkatuko du ingurumenari eta enpresa-

lehiakortasunari loturiko erronkei aurre egiteko”, azpimarratu zuen sailburuak. Euskadiko 

Plastikoaren Plataforma hori abian jartzeko, aukeren diagnostiko bat egin da, lurraldeko plastiko-

hondakinen korronteen eskaintza identifikatzeko eta balorizatutako plastikoaren eskari potentziala 

zein izan litekeen zehazteko, bai eta soluzio teknologikoak eta kudeaketakoak aurkitzeko ere. 

Javier Cortes NBEren Amerikarako Mundu Itunaren zuzendari ohi eta aholkularia izan zen planaren 

aurkezpeneko hizlari gonbidatua. Nabarmendu zuen zenbaterainoko garrantzia duen enpresa guztiek 

Agenda 2030eko GJHak beren helburu estrategikoetan integratzeak; hain zuzen, hori da Aclimaren 

plan estrategiko berriaren ardatz nagusietako bat. 

http://www.aclima.net


Prentsa-oharra 
2023/01/27 

 

 
 
Ekitaldi honek Erronka Garbia ziurtagiria du, zeinak egiaztatzen baitu ingurumenaren aldetik 

jasangarria dela. Eusko Jaurlaritzaren eta Ihobe Ingurumen Jarduketarako Sozietate Publikoaren zigilu 

bat da ziurtagiria, eta aintzatespena egiten die ingurumeneko eragin negatiboa neurtzen duten eta 

eragin hori ingurumen-neurriekin konpentsatzen duten ekitaldiei. 

 

Aclima, Basque Environment Cluster 

Aclimak gaur egun 124 bazkide ditu, gehienak enpresak, baina badira erakunde publikoak, 

hezkuntzako erakundeak eta elkarteak ere. Klusterrak ordezkatzen duen sektoreak ia 11.900 zuzeneko 

enplegu sortzen ditu Euskadin, eta urtean 3.125 milioi eurotik gora fakturatzen ditu. Aurreikuspenen 

arabera, zenbateko horiek gora egingo dute datozen urteetan. Follow us da plan berriaren eslogana. 

Euskadiko ingurumen-sektorea etorkizuneko garapenera bidean inspiratzea da Planaren helburua, eta 

trantsizio ekologikoaren protagonista ukaezin gisa aurkezten du. Beste eragile batzuen itsasargia ere 

izan nahi du, beren jardueretan jasangarritasuna inplementatzeko aukera emango dien ikuspegiaren 

eta konpromiso integralaren bidez.  

Bilbon, 2023ko urtarrilaren 27an 

